
Abstrak 
Era digital telah membawa pelbagai cabaran terhadap kelangsungan institusi keluarga Muslim, 
khususnya dalam aspek moral, sosial dan keagamaan. Penggunaan teknologi secara meluas tanpa 
kawalan telah menyumbang kepada krisis komunikasi, ketagihan skrin dan peningkatan kes 
perceraian yang mengancam keharmonian rumah tangga. Menyedari lompang ini, kajian ini meneliti 
peranan pengetahuan agama sebagai asas ketahanan keluarga Muslim dalam mendepani kesan 
teknologi maklumat dan media sosial yang semakin meluas. Menggunakan pendekatan kualitatif 
melalui reka bentuk analisis dokumen terhadap bahan ilmiah dan teks Islam, data kajian ini dianalisis 
secara tematik bagi meneliti isu, prinsip dan strategi yang relevan. Hasil kajian mendapati bahawa 
pengetahuan agama berfungsi bukan sahaja sebagai panduan spiritual tetapi juga sebagai kerangka 
nilai yang mengawal interaksi digital dan memperkukuh fungsi kekeluargaan. Nilai-nilai Islam seperti 
taqwa, amanah dan mas’uliyyah menjadi asas kepada ketahanan moral dan kestabilan institusi 
keluarga. Kajian ini turut mencadangkan sebuah kerangka konseptual yang mengintegrasikan 
prinsip maqasid al-shariah dan qawa’id al-fiqhiyyah bagi menilai sejauh mana pendidikan agama 
dapat menangkis gejala sosial serta membentuk kesejahteraan keluarga dalam dunia digital. Secara 
keseluruhan, kajian ini memberikan sumbangan baharu kepada wacana Islam kontemporari dengan 
menegaskan bahawa penghayatan ilmu agama yang bersifat kontekstual adalah teras kepada 
pembinaan keluarga Muslim yang berdaya tahan, sejahtera dan berteraskan nilai Islam dalam era 
digital. 
 
Abstract 
The digital era has brought numerous challenges to the sustainability of the Muslim family institution, 
particularly in moral, social, and religious dimensions. The widespread and uncontrolled use of digital 
technology has contributed to communication breakdowns, screen addiction, and increasing divorce 
rates, thereby threatening family harmony and stability. In response to these challenges, this study 
examines the role of religious knowledge as a fundamental element of Muslim family resilience in 
mitigating the adverse effects of rapid technological advancement and social media proliferation. This 
study employs a qualitative and conceptual approach through document analysis of scholarly 
literature, official reports, and relevant Islamic sources. The data were analyzed thematically to 
identify key issues, principles, and strategies related to family resilience in the digital context. The 
findings indicate that religious knowledge functions not only as a source of spiritual guidance but also 
as a value-based framework that governs digital interactions and reinforces family functions. Islamic 
values such as taqwa (piety), amanah (trustworthiness), and mas'uliyyah (accountability) constitute 
the foundation of moral resilience and contribute to the stability of the family institution. Furthermore, 
this study proposes a conceptual framework integrating the principles of maqasid al-shariah 
(objectives of Islamic law) and qawa'id al-fiqhiyyah (Islamic legal maxims) to assess the extent to 
which religious education can prevent social deterioration and promote family well-being in the digital 
environment. Overall, this study contributes to contemporary Islamic discourse by demonstrating that 
contextual religious literacy serves as a core mechanism for developing resilient, harmonious, and 
value-oriented Muslim families in the digital age. 

Pengenalan 

 
Institusi keluarga merupakan teras utama pembentukan masyarakat Islam yang stabil dan sejahtera, 
berfungsi sebagai institusi sosial yang mendidik, membentuk sistem nilai dan memperkukuh identiti 
Islam dalam kehidupan seharian (Zaiton & Mohd Roslan, 2019; Wan Nor Adibah et al., 2021). Namun 
demikian, era digital telah membawa implikasi yang signifikan terhadap fungsi dan keharmonian 
institusi keluarga. Peningkatan statistik perceraian saban tahun menunjukkan bahawa tekanan sosial 
yang berpunca daripada perubahan gaya hidup, perkembangan teknologi serta kelemahan komunikasi 
dalam rumah tangga (Rosli et al., 2025; Suleiman & Mohamad Farid, 2023; Mohd Fadli & Zaini, 2023). 

Dalam dunia digital masa kini, penggunaan teknologi dan media sosial secara meluas telah 
mengubah corak interaksi keluarga. Ketidakseimbangan dalam keibubapaan digital serta pengaruh 
negatif media sosial terhadap hubungan kekeluargaan menimbulkan isu baharu yang kompleks (Rosli 
et al. (2025; Hasri & Hasliza, 2021). Jurang generasi antara ibu bapa dan anak-anak semakin melebar, 
sementara ketagihan skrin dan pendedahan terhadap kandungan tidak beretika memberi kesan 
terhadap kesihatan fizikal, emosi dan rohani ahli keluarga. 

Islam menegaskan bahawa kesejahteraan rumah tangga bergantung pada asas keagamaan 
yang kukuh. Konsep keluarga sakinah, mawaddah dan rahmah merupakan tunjang kepada 
keseimbangan hubungan kekeluargaan (Suleiman & Mohamad Farid, 2023; Suryadi, 2024). Namun, 
tumpuan yang berlebihan kepada dunia maya boleh menghakis nilai agama dan melemahkan fungsi 
keluarga sebagai benteng moral. Walaupun terdapat kajian yang membincangkan ketahanan keluarga 
Muslim, hubungan antara pengetahuan agama, literasi digital dan keupayaan keluarga menghadapi 
cabaran era digital masih belum dianalisis secara menyeluruh dalam kerangka hukum Islam. 

Dalam kerangka kekeluargaan Islam, pemeliharaan institusi keluarga merupakan antara teras 
utama yang ditekankan melalui prinsip maqasid al-shariah dan qawa’id al-fiqhiyyah bagi menjamin 
kesejahteraan dan keharmonian hidup berkeluarga. Kajian hukum Islam oleh Faisal dan Agus (2024) 
dan Wan Nor Adibah (2021) telah menegaskan kepentingan penerapan prinsip-prinsip tersebut. Namun 
demikian, aplikasi kerangka ini terhadap realiti kontemporari seperti perceraian digital, pengaruh media 
sosial dan pengawalan kandungan media masih kurang diterokai secara mendalam dan sistematik. 

Oleh itu, kajian ini bertujuan menilai hubungan antara pengetahuan agama, nilai kekeluargaan 
Islam dan literasi digital keluarga Muslim dalam mengekalkan ketahanan institusi keluarga. Seterusnya, 
kajian ini berhasrat untuk membangunkan sebuah kerangka konseptual bersandarkan prinsip maqasid 
al-shariah dan qawa’id al-fiqhiyyah sebagai strategi pendidikan Islam yang berupaya membimbing 
penggunaan teknologi secara beretika di era digital. 
 

Sorotan literatur  
 
Kajian-kajian terdahulu telah menegaskan kepentingan institusi keluarga sebagai tunjang kepada 
kesejahteraan masyarakat Islam. Wan Nor Adibah et al. (2021) menekankan bahawa keluarga 
memainkan peranan utama dalam mendidik anak-anak serta memperkukuh nilai moral berasaskan 
ajaran Islam. Pengetahuan agama menjadi asas dalam membentuk identiti dan tanggungjawab sosial 
yang mendorong kepada kestabilan rumah tangga. Tanpa asas ini, keluarga mudah terdedah kepada 
pengaruh luar yang boleh menjejaskan keharmonian dan akhlak anak-anak. 

Mohd Fadli dan Zaini (2023) pula menyorot peningkatan kadar perceraian sebagai petanda 
kepada cabaran yang semakin kritikal terhadap institusi keluarga Muslim. Mereka menegaskan bahawa 
punca kepada fenomena ini bukan sekadar kelemahan komunikasi atau konflik dalaman, tetapi turut 
melibatkan kesan globalisasi dan perkembangan teknologi digital. Media sosial yang tidak dikawal 
menjejaskan interaksi antara pasangan dan membuka ruang kepada krisis kepercayaan dalam 
perkahwinan (Suleiman & Mohamad Farid, 2023; Rosli et al., 2025). 

Dari perspektif teknologi dan kekeluargaan, Hasri dan Hasliza (2021) menunjukkan bahawa 
peningkatan penggunaan gajet dalam rumah tangga telah mewujudkan ketidakseimbangan dalam 
hubungan kekeluargaan serta melemahkan komunikasi bersemuka antara ahli keluarga. Mereka 
memperkenalkan istilah keibubapaan digital untuk menggambarkan keperluan ibu bapa menguasai 
literasi digital agar mampu memantau dan membimbing anak-anak dengan bijak. Penemuan mereka 
selari dengan pandangan Rahman (2025) bahawa ketiadaan kawalan agama dan nilai etika boleh 
membawa kepada keretakan hubungan keluarga dalam jangka panjang. 

Sementara itu, Suryadi (2024) menegaskan bahawa konsep sakinah, mawaddah dan rahmah 
merupakan asas spiritual yang perlu diperkukuh melalui pendidikan agama dan penghayatan nilai 
Islam. Elemen kasih sayang dan tanggungjawab perlu diterjemahkan dalam konteks kehidupan digital 
agar hubungan keluarga kekal harmoni walaupun berhadapan dengan cabaran teknologi moden. 

Dari sudut perspektif agama dan hukum Islam, Nurul Afiza et al. (2019) menegaskan bahawa daya 
tahan keluarga Muslim sangat bergantung kepada tahap kefahaman dan pengamalan prinsip-prinsip 
Islam dalam kehidupan seharian termasuklah dalam konteks interaksi digital. Walau bagaimanapun, 
kajian tersebut turut memperlihatkan bahawa penyelidikan yang menghubungkan secara langsung 
antara tahap pengetahuan agama dan strategi praktikal keluarga dalam menghadapi cabaran dunia 
maya masih terhad dan bersifat fragmentari.  

Kajian hukum Islam oleh Faisal dan Agus (2024) dan Wan Nor Adibah (2021) pula memberikan 
asas konseptual yang penting. Kedua-duanya menekankan bahawa maqasid al-shariah dan qawa‘id 
al-fiqhiyyah merupakan panduan utama dalam merangka dasar dan penyelesaian isu-isu kekeluargaan 
semasa. Prinsip seperti dar’ al-mafāsid muqaddam ‘ala jalb al-masālih (menghindari kemudaratan 
didahulukan daripada memperoleh manfaat) dan al-‘adah muhakkamah (adat boleh dijadikan hukum) 
boleh diaplikasikan dalam konteks pengawalan media, pendidikan digital serta etika dalam penggunaan 
teknologi oleh keluarga Muslim. 

Namun demikian, dapatan kajian terdahulu menunjukkan bahawa integrasi antara dimensi 
hukum Islam dan cabaran digital masih belum diterokai secara menyeluruh. Sebahagian besar kajian 
tertumpu kepada aspek sosiologi dan psikologi, sedangkan pendekatan Islam berasaskan prinsip 
syariah mampu menawarkan panduan yang lebih menyeluruh dan praktikal. Oleh itu, kajian ini mengisi 
jurang tersebut dengan menilai peranan pengetahuan agama dan nilai Islam dalam memperkukuh 
ketahanan keluarga Muslim serta mengemukakan strategi pendidikan berasaskan maqasid al-shariah 
dan qawa‘id al-fiqhiyyah bagi membimbing penggunaan teknologi secara beretika dan berlandaskan 
syariah.  

Secara umumnya, kekuatan sedia ada pada kajian-kajian terdahulu terletak pada keupayaan 
penyelidik mengupas impak teknologi dari sudut sosiologi dan psikologi secara empirikal. Namun 
demikian, kelemahan ketara dapat dilihat apabila sebahagian besar penyelesaian yang ditawarkan 
bersifat fragmentari dan tidak bersandarkan kerangka hukum yang kukuh. Dapatan kajian terdahulu 
menunjukkan bahawa integrasi antara dimensi hukum Islam dan cabaran digital masih belum diterokai 
secara menyeluruh.  

Pendekatan Islam berasaskan prinsip syariah sebenarnya mampu menawarkan panduan yang 
lebih menyeluruh dan praktikal berbanding intervensi sosial semata-mata. Oleh itu, kajian ini mengisi 
jurang tersebut dengan menilai peranan pengetahuan agama dan nilai Islam dalam memperkukuh 
ketahanan keluarga Muslim serta mengemukakan strategi pendidikan berbentuk kerangka konseptual 
berasaskan maqasid al-shariah dan qawa‘id al-fiqhiyyah bagi membimbing penggunaan teknologi 
secara beretika dan berlandaskan syariah. 
 
 

Metodologi  
 
Kajian ini merupakan kajian konseptual yang bersifat kualitatif dan normatif yang bertujuan 
membangunkan kerangka strategi Islam berasaskan nilai dan prinsip hukum bagi memperkukuh 
ketahanan institusi keluarga Muslim di era digital. Pendekatan ini tidak melibatkan pengumpulan data 
lapangan secara empirikal, sebaliknya menggunakan kaedah analisis kritikal terhadap sumber 
sekunder seperti penulisan ilmiah, dokumen rasmi serta teks hukum Islam yang relevan. Pendekatan 
kualitatif sesuai digunakan bagi memahami fenomena sosial secara mendalam melalui pentafsiran 
terhadap dokumen dan sumber bertulis yang berkaitan (Creswell & Creswell, 2018). Reka bentuk kajian 
ini mengaplikasikan gabungan kaedah analisis kandungan (content analysis) bagi menilai isu, prinsip 
dan strategi berkaitan ketahanan keluarga Muslim dalam konteks digitalisasi. Menurut Krippendorff 
(2019), analisis kandungan merupakan satu kaedah penyelidikan yang sistematik untuk mengenal pasti 
pola, tema dan makna yang terkandung dalam sesuatu dokumen atau teks. 

Kaedah analisis kandungan digunakan untuk meneliti cabaran utama yang dihadapi oleh 
institusi keluarga Muslim dalam menghadapi kesan teknologi maklumat dan komunikasi. Semakan 
dilakukan terhadap ayat al-Quran, hadis, prinsip maqasid al-shariah, qawa'id al-fiqhiyyah, fatwa 
semasa serta laporan rasmi daripada agensi Islam dan institusi kekeluargaan. Kaedah analisis 
dokumen membolehkan pengkaji mentafsir dan mensintesis maklumat daripada sumber bertulis secara 
sistematik serta menghasilkan pemahaman yang komprehensif terhadap isu yang dikaji (Bowen, 2009). 
Pendekatan ini membolehkan pengkaji mengenal pasti dimensi hukum, sosial dan moral yang relevan 
untuk membentuk strategi keagamaan yang bersifat menyeluruh dan kontekstual. Penggunaan prinsip 
maqasid al-shariah turut memberikan asas normatif yang penting dalam menangani isu-isu 
kontemporari berdasarkan objektif syariah yang menekankan pemeliharaan agama, nyawa, akal, 
keturunan dan harta (Auda, 2008). 

Bagi menjawab objektif dan persoalan kajian, prosedur analisis telah diaplikasikan dalam tiga 
peringkat utama. Pertama, proses pemetaan isu (issue mapping) dijalankan untuk mengenal pasti trend 



JURNAL ISLAM DAN MASYARAKAT KONTEMPORARI, 27(1): 21-31 
 

https://doi.org/10.37231/jimk.2020.21.1.233 

 
24 

perceraian, konflik rumah tangga dan kesan penggunaan teknologi terhadap hubungan kekeluargaan 
dalam kalangan masyarakat Muslim. Kedua, analisis tematik (thematic analysis) dilakukan untuk 
mengklasifikasikan cabaran kepada beberapa tema utama seperti konflik digital, keibubapaan dalam 
talian, tahap literasi digital serta pengamalan nilai Islam dalam rumah tangga. Braun dan Clarke (2022) 
menjelaskan bahawa analisis tematik merupakan kaedah yang sesuai untuk mengenal pasti, 
menganalisis dan mentafsir tema-tema utama yang muncul daripada data kajian. Ketiga, peringkat 
integrasi teori (theoretical integration) dilaksanakan dengan menghubungkan dapatan tema kepada 
prinsip maqasid al-shariah dan qawa'id al-fiqhiyyah bagi merumuskan satu kerangka strategi Islam 
berasaskan digital yang berpandukan syarak. 
 

Kerangka Teori Kajian 
 
Kerangka teori kajian ini berasaskan dua tonggak utama, iaitu maqasid al-shariah dan qawa’id al-
fiqhiyyah sebagai asas epistemologi Islam dalam memahami serta menangani cabaran keluarga 
Muslim di era digital. Prinsip maqasid al-shariah digunakan untuk menilai keutamaan dalam menjaga 
agama (hifz al-din), nyawa (hifz al-nafs), akal (hifz al-‘aql), keturunan (hifz al-nasl) dan harta (hifz al-
mal) sebagai asas kesejahteraan dan ketahanan keluarga Muslim (Wan Nor Adibah et al., 2021; Dini 
Farhana et al., 2018). 

Manakala qawa’id al-fiqhiyyah berperanan sebagai panduan metodologi dalam menangani 
kemudaratan teknologi digital seperti kecurangan dalam talian, ketagihan skrin dan keruntuhan 
komunikasi rumah tangga. Prinsip seperti al-ḍarar yuzāl (kemudaratan mesti dihilangkan), al-ʿādah 
muḥakkamah (adat kebiasaan boleh dijadikan hukum selagi tidak bertentangan dengan syarak) dan 
sadd al-zarāʾiʿ (menutup pintu kemudaratan) berfungsi sebagai asas bagi penyelesaian hukum Islam 
terhadap isu etika digital (Faisal & Agus, 2024). 

Integrasi kedua-dua prinsip ini membolehkan kajian menilai cabaran keluarga dari sudut hukum 
Islam secara menyeluruh, di samping menghasilkan cadangan kerangka strategi Islam berasaskan 
digital yang bersifat relevan, praktikal dan berpaksikan nilai syariah (Noorismail et al., 2022; Haslina et 
al., 2021). Kerangka strategi ini diharap menjadi asas kepada pembangunan dasar, pendidikan 
keibubapaan digital dan penggubalan garis panduan etika teknologi berteraskan Islam untuk keluarga 
Muslim masa kini. 
 

Dapatan dan Perbincangan 
 
Analisis kajian ini mendapati bahawa era digital telah mengubah struktur dan dinamika institusi keluarga 
Muslim secara signifikan, khususnya dari aspek komunikasi, kawalan emosi dan penghayatan nilai 
agama. Penggunaan teknologi memudahkan komunikasi dan akses maklumat, namun pada masa 
yang sama menimbulkan cabaran yang kompleks terhadap kestabilan rumah tangga. Kajian lepas 
menunjukkan kebimbangan yang meningkat terhadap ketagihan skrin, kemerosotan komunikasi 
bersemuka dan penurunan penghayatan nilai Islam dalam kalangan generasi muda (Suleiman & 
Mohamad Farid, 2023). Perubahan dalam ekosistem pendidikan dan sosioekonomi turut melebarkan 
jurang kefahaman agama antara generasi, sekaligus melemahkan daya tahan keluarga Muslim (Fahmi, 
2017).  
 
 
Pengaruh Era Digital terhadap Dinamika Keluarga Muslim 
 
Konflik perkahwinan berubah dari segi bentuk, intensiti dan punca apabila interaksi digital meluaskan 
jaringan sosial di luar lingkungan keluarga. Media sosial, akses maklumat tanpa sempadan dan budaya 
perkongsian privasi menjadikan sempadan hubungan lebih kabur serta membuka ruang salah faham 
dan kecurigaan (Rosli et al., 2025). Ketiadaan garis panduan penggunaan teknologi dalam rumah 
tangga meningkatkan risiko pelanggaran kepercayaan dan gangguan emosi. Di Sarawak, punca 
ketegangan termasuk perselisihan, pengabaian nafkah, sikap tidak bertanggungjawab, 
penyalahgunaan bahan terlarang dan kecurangan digital (Safura & Jamayah, 2023). 

Kecurangan dalam talian semakin ketara kerana komunikasi digital bersifat pantas, sulit dan 
sukar dikesan malah penggunaan media sosial secara berlebihan dikaitkan dengan peningkatan 
kecurangan digital (Clayton et al., 2013; Rosli et al., 2025). Walaupun tiada sentuhan fizikal, ia tetap 
melanggar prinsip iffah (memelihara kehormatan) dan amanah perkahwinan. Ketagihan skrin pula 
menurunkan interaksi bersemuka, mewujudkan rasa terpinggir serta menurunkan empati. Ini jelas 
menunjukkan bahawa fenomena phubbing terbukti menurunkan kepuasan dalam ikatan perkahwinan 
(Hashim & Razali, 2019). 



JURNAL ISLAM DAN MASYARAKAT KONTEMPORARI, 27(1): 21-31 
 

https://doi.org/10.37231/jimk.2020.21.1.233 

 
25 

Seterusnya, salah tafsir terhadap status, gambar dan interaksi digital sering mencetus 
pertengkaran apabila komunikasi pasangan lemah. Prinsip komunikasi sihat menuntut teknologi 
diletakkan sebagai alat sokongan bukan sebagai punca konflik institusi keluarga (Abdul Rashid, 2023; 
Che Hasniza, 2021). Campur tangan pihak ketiga melalui komen dan mesej turut memperburukkan 
keadaan. Sebagai contoh, isu seperti “like”, komen atau mesej daripada individu berlainan jantina 
sering menjadi pencetus pertengkaran dalam perkahwinan muda (Mohd Fadli & Zaini, 2023).  

Rajah 1 di bawah merumuskan bentuk-bentuk utama cabaran digitalisasi yang mempengaruhi 
kestabilan institusi keluarga Muslim berdasarkan analisis literatur dan kerangka hukum Islam. 
Memandangkan pengaruh dan cabaran digitalisasi ini memberi ancaman langsung yang semakin 
kompleks, maka suatu mekanisme intervensi yang praktikal dan komprehensif adalah amat diperlukan. 
Intervensi awal yang paling kritikal bagi mendepani ancaman ini adalah melalui pemerkasaan tahap 
literasi digital bagi setiap ahli keluarga. 
 
 

 
Rajah 1: Cabaran digitalisasi terhadap kestabilan keluarga Muslim 

 
 
Peranan Literasi Digital dalam Memperkukuhkan Kestabilan Rumah Tangga 
 
Literasi digital merujuk kepada keupayaan memahami, menilai dan menggunakan teknologi secara 
berkesan dan bertanggungjawab. Dalam perkahwinan, literasi digital menentukan sama ada teknologi 
menjadi pengukuh atau perosak hubungan. Pasangan yang celik digital dapat mengekalkan 
komunikasi berkesan, mengurus konflik secara matang dan memanfaatkan sumber pembelajaran 
rumah tangga seperti ceramah agama, kursus perkahwinan serta nasihat kaunseling dalam talian (Che 
Hasniza et al., 2021; Muhammad Hazwan et al., 2019).  

Sebaliknya, literasi digital yang rendah meningkatkan risiko technoference, kecurangan siber, 
pendedahan data tanpa izin dan pengabaian komunikasi bersemuka (Cihan & Mihrali, 2022; Zhang, 
2025). Ini membuktikan bahawa pengetahuan agama memerlukan sokongan kemahiran teknologi yang 
strategik serta etika penggunaan. Kegagalan mengawal sempadan peribadi dalam talian membuka 
ruang untuk diganggu pihak ketiga. Integrasi kemahiran teknologi dengan nilai Islam diperlukan untuk 
mengelakkan ketidakseimbangan hubungan yang boleh mencetus keretakan rumah tangga. 

Dalam konteks perceraian pada peringkat awal perkahwinan, komunikasi yang lemah, tekanan 
ekonomi, campur tangan pihak ketiga dan konflik berkaitan isu-isu kecil sering menjadi faktor 
penyumbang kepada keruntuhan rumah tangga. Penggunaan teknologi dan media sosial secara tidak 
terkawal berpotensi memperburuk keadaan tersebut dengan mewujudkan satu bentuk konflik baharu 
yang lebih kompleks (Suleiman & Mohamad Farid, 2023; Mohd Fadli & Zaini, 2023). Oleh itu, usaha 
memperkukuh ketahanan keluarga perlu dimulakan melalui pembangunan literasi digital sejak 
peringkat pra-perkahwinan, termasuk pendedahan terhadap pengurusan media sosial, keselamatan 
maklumat peribadi dan etika komunikasi digital. Inisiatif ini hendaklah diperkasakan melalui latihan 
praktikal, simulasi situasi sebenar serta bimbingan berterusan selepas perkahwinan agar pasangan 
mampu menyesuaikan diri dengan perubahan teknologi yang pesat. Memandangkan digitalisasi 
memberi implikasi langsung terhadap kestabilan institusi keluarga, pemerkasaan literasi digital dalam 

kalangan ahli keluarga perlu dilihat sebagai satu bentuk intervensi awal yang strategik bagi memastikan 
kelangsungan dan kesejahteraan keluarga Muslim pada era digital. 

Intervensi yang disyorkan ialah pendidikan literasi digital berteraskan nilai Islam. Ini meliputi 
panduan etika penggunaan, penjagaan privasi dan pencegahan interaksi berisiko, selaras dengan 
prinsip sadd al-zara’i yang menutup pintu kemudaratan sebelum berlaku. Antaranya ialah melalui 
pengukuhan modul kursus pra-perkahwinan sedia ada dengan memasukkan silibus khusus berkaitan 
cabaran alam siber dan pengurusan peranti (Abdul Rashid, 2023; Che Hasniza, 2021). . Selain itu, 
penganjuran bengkel keibubapaan digital dan kempen kesedaran wajar diperbanyakkan bagi 
menggabungkan kemahiran teknikal dengan bimbingan agama. Di peringkat institusi pula, khidmat 
nasihat dan kaunseling keluarga perlu dilengkapkan dengan modul intervensi konflik digital bagi 
membantu pasangan memperbaiki komunikasi yang terjejas, menetapkan sempadan (had masa 
peranti), dan membina semula budaya saling percaya. 

Sehubungan itu, keibubapaan digital adalah komponen kritikal literasi keluarga. Sebahagian 
besar ibu bapa di Malaysia tidak memantau secara konsisten penggunaan media anak, meningkatkan 
risiko pendedahan kepada kandungan berbahaya (Haslina et al., 2021). Gaya keibubapaan digital yang 
paling disyorkan ialah active dan co-creative kerana membina komunikasi positif, kepercayaan dan 
akhlak digital (Livingstone et al., 2017; Mohd Fitri, 2024; Haslina et al., 2021). Sebagai contohnya, 
peranan bapa sebagai ketua keluarga menuntut teladan etika teknologi, pengawalan kandungan, had 
masa peranti dan menjaga privasi. Hal ini bertujuan memastikan teknologi dimanfaatkan untuk 
pembelajaran agama dan pengembangan ilmu (Hasri & Hasliza, 2021). 

Kesimpulannya, literasi digital mesti diintegrasikan dengan nilai agama, etika dan 
tanggungjawab sosial. Apabila integrasi ini berlaku, teknologi akan menjadi alat pengukuh hubungan, 
meningkatkan kesejahteraan dan mengekalkan keharmonian dalam keluarga yang selaras dengan 
maqasid al-shariah serta dipandu oleh prinsip qawa’id al-fiqhiyyah untuk mengurus risiko kemudaratan. 
Tuntasnya, apabila literasi digital berjaya diintegrasikan dengan nilai agama dan etika moral, teknologi 
akan bertukar fungsi daripada ejen pemusnah kepada alat pengukuh hubungan. Pengukuhan inilah 
yang menjadi prasyarat utama ke arah membina sebuah institusi yang dicita-citakan dalam Islam iaitu 
keluarga sakinah. 
 
Konsep Keluarga Sakinah dan Cabaran Teknologi 
 
Konsep keluarga sakinah merupakan teras kepada pembentukan masyarakat Islam yang harmoni dan 
sejahtera. Ia berlandaskan prinsip mawaddah (kasih sayang) dan rahmah (rahmat) sebagaimana 
dinyatakan dalam Surah al-Rum ayat 21, yang menegaskan bahawa Allah SWT menjadikan pasangan 
hidup untuk manusia agar mereka memperoleh ketenangan. Keluarga sakinah dibina atas asas saling 
menghormati, bekerjasama dan berpegang teguh kepada nilai agama (Suryadi, 2024). Dalam konteks 
kontemporari, konsep ini tidak hanya melibatkan keharmonian emosi dan spiritual, tetapi juga 
memerlukan kebijaksanaan dalam pengurusan teknologi agar tidak menjejaskan hubungan 
kekeluargaan. Pendekatan ini menuntut setiap ahli keluarga memahami peranan mereka dalam 
mengekalkan kestabilan rumah tangga, termasuk mengurus penggunaan media sosial dan peranti 
digital dengan penuh tanggungjawab demi menjaga keharmonian yang telah dibina. 

Walau bagaimanapun, kemajuan teknologi digital telah menimbulkan cabaran baharu yang 
berpotensi meruntuhkan asas keluarga sakinah. Kajian Awang Nasrizal et al. (2016) mendapati 
penggunaan peranti pintar secara berlebihan mengurangkan interaksi bersemuka antara pasangan dan 
ahli keluarga yang boleh menjejaskan komunikasi, empati dan keakraban. Keadaan ini selari dengan 
pandangan Hashim dan Razali (2019) bahawa gangguan teknologi atau technoference menghakis 
masa berkualiti, menyebabkan ahli keluarga lebih fokus kepada peranti berbanding interaksi manusia. 
Fenomena ini jika tidak dibendung boleh menyebabkan berlakunya jurang emosi antara pasangan, 
diikuti penurunan tahap kepuasan perkahwinan (Zhang et al., 2025; Cihan & Mihrali, 2022). Ia juga 
berpotensi menjejaskan sokongan emosi dalam rumah tangga yang sepatutnya menjadi benteng 
menghadapi cabaran kehidupan moden. 

Di samping itu, media sosial memberi pengaruh besar terhadap persepsi dan norma 
perkahwinan. Paparan gaya hidup pasangan lain yang kelihatan sempurna boleh menimbulkan rasa 
tidak puas hati dalam hubungan sendiri, terutamanya apabila perbandingan dibuat secara tidak 
realistik. Kajian Safura dan Jamayah (2023) menunjukkan fenomena ini sering membawa kepada 
konflik rumah tangga, termasuk rasa cemburu berlebihan, kurang kepercayaan dan kecurigaan. 
Perbandingan sosial yang berterusan boleh mencetuskan rasa rendah diri dalam kalangan pasangan 
dan menghakis keyakinan terhadap hubungan yang dibina. Lebih membimbangkan, ia juga boleh 
membawa kepada tindakan drastik seperti pencarian hubungan baharu dalam talian sebagai bentuk 
pelarian emosi yang boleh menggugat kelangsungan institusi perkahwinan. 

Selain isu hubungan pasangan, teknologi turut memberi kesan mendalam terhadap hubungan 
ibu bapa dan anak. Penggunaan gajet tanpa kawalan dalam kalangan anak-anak boleh mengganggu 
perkembangan moral, akademik, dan sosial mereka. Menurut Haslina et al. (2021) didapati bahawa 
majoriti ibu bapa di Malaysia tidak memantau secara konsisten kandungan digital yang diakses anak-
anak, sekali gus meningkatkan risiko pendedahan kepada bahan tidak sesuai seperti pornografi, 
perjudian dalam talian dan ideologi ekstrem. Kekurangan kawalan ini boleh mengakibatkan anak-anak 
terdedah kepada pengaruh negatif yang bertentangan dengan ajaran Islam. Oleh itu, peranan ibu bapa 
sebagai murabbi amat penting untuk membimbing anak-anak menggunakan teknologi secara beretika, 
di samping memperkukuh nilai agama dan disiplin diri. 

Walaupun begitu, teknologi tidak semestinya bersifat negatif jika digunakan secara terarah dan 
berhemah. Platform digital boleh menjadi medium yang berkesan untuk memperkukuh keluarga 
sakinah melalui kelas agama dalam talian, sesi kaunseling maya dan aplikasi peringatan solat atau 
bacaan al-Quran. Menurut Abdul Rashid (2023) menekankan bahawa keluarga yang memanfaatkan 
teknologi untuk pengisian rohani dan pendidikan cenderung mempunyai tahap ketahanan rumah 
tangga yang lebih tinggi berbanding keluarga yang menggunakan teknologi semata-mata untuk 
hiburan. Dengan penggunaan teknologi yang berpandukan nilai Islam, interaksi digital dapat menjadi 
pelengkap kepada hubungan fizikal dan bukannya pengganti yang menghakis keakraban keluarga. 

Oleh itu, membina keluarga sakinah di era digital memerlukan pendekatan holistik yang 
menggabungkan nilai Islam dengan literasi digital. Ini termasuk menetapkan peraturan penggunaan 
gajet dalam rumah, mengutamakan masa berkualiti tanpa gangguan teknologi serta memastikan setiap 
ahli keluarga memahami batas syariah dalam berinteraksi di alam maya (Rahman, 2025). Pendekatan 
ini sejajar dengan tujuan syariah untuk menjaga agama, akal dan keturunan yang menjadi asas 
kesejahteraan keluarga Muslim. Dengan strategi ini, teknologi boleh dimanfaatkan sebagai alat 
pengukuh hubungan kekeluargaan, bukan sebagai faktor yang menggugat kestabilan rumah tangga. 
Usaha ini juga memberi peluang kepada keluarga Muslim untuk membentuk budaya digital yang positif 
dan selari dengan prinsip maqasid al-shariah dalam kehidupan seharian. 
 
Aplikasi Maqasid al-Shariah dan Qawa’id al-fiqhiyyah dalam Memperkukuh Keluarga Muslim 
 
Maqasid al-shariah berperanan sebagai asas penting yang menekankan pemeliharaan agama (hifz al-
din), jiwa (hifz al-nafs), akal (hifz al-‘aql), keturunan (hifz al-nasl) dan harta (hifz al-mal) dalam 
memastikan kesejahteraan keluarga Muslim (Wan Nor Adibah et al., 2021). Dalam era digital, cabaran 
seperti pengaruh negatif media sosial, konflik perkahwinan akibat penggunaan teknologi serta 
ketidakseimbangan peranan dalam keibubapaan digital semakin membimbangkan dan boleh 
mengancam kestabilan keluarga.  

Oleh itu, pendidikan agama dan penghayatan nilai Islam perlu dijadikan teras utama dalam 
strategi ketahanan keluarga agar prinsip maqasid al-shariah dapat terus dipelihara (Shaik Abdullah et 
al., 2020). Penegasan ini adalah sejajar dengan firman Allah SWT dalam Surah al-Rum, ayat 21, yang 
mengangkat hubungan perkahwinan berasaskan kasih sayang sebagai tanda kebesaran-Nya. 
Kefahaman ini turut diperkukuhkan oleh hadis Rasulullah SAW (Riwayat at-Tirmizi, no. 3895) yang 
menggariskan bahawa sebaik-baik individu adalah mereka yang paling cemerlang akhlaknya terhadap 
ahli keluarga. Kesepaduan dalil-dalil ini jelas membuktikan bahawa penerapan akhlak mulia dan kasih 
sayang yang utuh merupakan benteng pertahanan paling ampuh bagi keluarga Muslim dalam 
menangkis anasir negatif di era digital. 

Berdasarkan analisis tematik dan integrasi prinsip maqasid al-shariah serta qawa’id al-
fiqhiyyah, kajian ini mencadangkan satu kerangka strategi ketahanan keluarga Muslim berasaskan 
digital seperti yang ditunjukkan dalam Rajah 2 dan Rajah 3 di bawah. 

Rajah 2: Kerangka Strategi Ketahanan Keluarga Muslim berasaskan maqasid al-shariah dalam Era 

Digital 
 
Kerangka ini bermula dengan kefahaman dan penghayatan 'Pengetahuan Agama' yang akan 
membentuk tiga 'Nilai Teras' utama dalam diri ahli keluarga iaitu taqwa, amanah, dan mas’uliyyah. 
Penghayatan nilai teras ini membolehkan matlamat maqasid al-shariah (pemeliharaan agama, nyawa, 
akal, keturunan, dan harta) dicapai dan dilindungi daripada ancaman moden. Sebagai perisai praktikal, 
ia perlu diterjemahkan melalui 'Literasi Digital Beretika' yang merangkumi penetapan batas interaksi, 
penjagaan privasi, dan kawalan had masa. Rantaian proses ini pada akhirnya akan membuahkan 
'Ketahanan Keluarga Muslim' yang disifatkan dengan sakinah, mawaddah dan rahmah. 
 
 

Isu Digital (ketagihan skrin, pornografi, fitnah, kecurangan siber, pencerobohan 
privasi) 

↓ 

Qawa’id al-fiqhiyyah (al-darar yuzal; sadd al-zara’i; al-‘adah muhakkamah) 

↓ 

Strategi Intervensi (modul etika digital; keibubapaan digital; SOP media sosial 
keluarga; kaunseling & bimbingan agama) 

↓ 

Hasil (pengurangan risiko; pemeliharaan maqasid; pengukuhan hubungan) 

Rajah 3: Aplikasi qawa’id al-fiqhiyyah dalam pengurusan isu digital keluarga 
 
Seterusnya, bagi pengurusan isu-isu dan krisis yang sedang berlaku, kerangka ini mengaplikasikan 
metodologi qawa'id al-fiqhiyyah dalam Rajah 3. Sebarang 'Isu Digital' (seperti ketagihan skrin dan 
kecurangan siber) akan ditapis menggunakan kaedah fiqh seperti al-darar yuzal (kemudaratan mesti 
dihilangkan) dan sadd al-zara'i (menutup pintu kemudaratan). Keputusan tapisan hukum ini akan 
memandu pembentukan 'Strategi Intervensi' berbentuk keibubapaan digital, modul etika, dan prosedur 
operasi standard (SOP) penggunaan media dalam keluarga. Pelaksanaan kerangka strategi ini 
disasarkan untuk menghasilkan impak pemulihan berupa pengurangan risiko kemudaratan dan 
pengukuhan semula hubungan yang terjejas. 

Di samping itu, pendekatan qawa’id al-fiqhiyyah turut memainkan peranan penting sebagai 
mekanisme penyelesaian hukum Islam dalam menangani cabaran digitalisasi. Prinsip al-darar yuzal 
(kemudaratan mesti dihilangkan) relevan untuk menangani isu seperti ketagihan media sosial, 
penyebaran fitnah dalam talian serta risiko moral seperti pornografi digital dan kecurangan siber. Hal 
ini selari dengan firman Allah SWT dalam Surah al-Isra', ayat 32, yang melarang zina dan kepentingan 
menjaga kehormatan diri. Kaedah al-‘adat al-muhakkamah (adat kebiasaan boleh dijadikan hukum) 
pula memberi panduan untuk menyesuaikan penggunaan teknologi tanpa melanggar prinsip syariah 
(Faisal & Agus, 2024). Hadis Rasulullah SAW (Riwayat Ibn Majah, no. 2340) yang menyatakan 'tidak 
boleh ada kemudaratan’ turut menguatkan keperluan melindungi institusi keluarga daripada ancaman 
digital.  

Kajian oleh Wan Nor Adibah et al. (2021) pula menggariskan tiga prinsip maqasid al-shariah 
yang berkait rapat dengan kestabilan keluarga Muslim. Pertama, memelihara kesinambungan 
keturunan melalui perkahwinan yang sah bagi menjamin keabsahan keturunan dan kestabilan sosial. 
Kedua, memelihara kestabilan rumah tangga melalui hubungan berasaskan kepercayaan, 
tanggungjawab dan kasih sayang yang selari dengan nilai Islam. Ketiga, memelihara kesolehan 

 

Pengetahuan Agama (kefahaman dan penghayatan) 

↓ 

Nilai Teras: taqwa, amanah dan mas’uliyyah 

↓ 

Maqasid al-shariah (hifz al-din, al-‘aql, al-nasl, al-mal, al-nafs) 

↓ 

Literasi Digital Beretika (batas interaksi, privasi, kawalan 
kandungan, had masa) 

↓ 

Ketahanan Keluarga Muslim (sakinah, mawaddah, rahmah; 
kesejahteraan dan kestabilan) 

keturunan melalui pendidikan agama dan bimbingan berterusan agar anak-anak membesar dengan 
nilai Islam yang kukuh. Pengukuhan prinsip maqasid al-shariah dalam keluarga boleh dicapai melalui 
19 elemen kesejahteraan yang dihubungkan dengan lima komponen utama. Hifz al-din merangkumi 
akidah, keimanan, keharmonian, saling menghormati dan amar makruf nahi mungkar. Hifz al-nafs 
meliputi pencegahan kezaliman, pemupukan kasih sayang dan rasa syukur. Hifz al-‘aql menuntut 
pencegahan daripada perkara yang memudaratkan minda serta kelestarian intelektual. Hifz al-nasl 
merangkumi kewajipan perkahwinan yang sah, pendidikan agama anak-anak dan pengukuhan 
hubungan dengan Allah SWT. Sementara itu, hifz al-mal menekankan pengurusan kewangan keluarga 
yang baik termasuk zakat, sedekah dan wakaf. 

Di samping itu, Dini Farhana et al. (2018) pula menegaskan bahawa kesejahteraan keluarga 
tidak hanya bergantung kepada kestabilan ekonomi, tetapi juga pendidikan agama, tanggungjawab 
sosial dan keseimbangan hidup. Pendekatan ini membolehkan keluarga Muslim membina daya tahan 
dalam menghadapi cabaran teknologi dan sosial era digital. Sehubungan itu, Wan Nor Adibah et al. 
(2021) dan Abdul Rashid (2023) turut menekankan bahawa kesejahteraan keluarga Islam berpaksikan 
lima prinsip maqasid al-shariah yang perlu diintegrasikan dalam strategi kekeluargaan moden. Dapatan 
ini diperkukuhkan lagi dalam kajian Noorismail et al. (2022) yang menegaskan bahawa pemerkasaan 
kerohanian dan kaunseling Islamik merupakan penyelesaian berkesan terhadap krisis rumah tangga 
seperti perceraian dan penderaan kanak-kanak. Integrasi pendidikan agama dengan literasi digital 
dapat membentuk strategi keibubapaan yang lebih berkesan, membantu ibu bapa mendidik anak-anak 
di dunia maya tanpa mengabaikan nilai Islam. Tuntasnya, gabungan antara pendidikan agama, prinsip 
hukum Islam, dan panduan penggunaan teknologi adalah amat penting bagi memperkukuh ketahanan 
keluarga Muslim di era digital. 
 
 

Kesimpulan  
 
Kajian ini menegaskan bahawa era digital membawa cabaran yang kompleks kepada institusi 
perkahwinan Muslim, termasuk risiko kecurangan dalam talian, ketagihan skrin dan konflik rumah 
tangga yang berpunca daripada penyalahgunaan teknologi. Namun, dapatan menunjukkan bahawa 
penghayatan nilai agama yang kukuh, pengamalan prinsip maqasid al-shariah serta penguasaan 
literasi digital mampu menjadi benteng yang berkesan untuk mengurangkan impak negatif tersebut.  
Pemeliharaan agama, nyawa, akal, keturunan dan harta bukan sahaja relevan sebagai kerangka 
hukum Islam tetapi juga praktikal dalam merangka strategi ketahanan rumah tangga di era moden. 
Peranan qawa’id al-fiqhiyyah turut terbukti sangat signifikan dalam menangani isu-isu baharu yang 
timbul akibat digitalisasi. Prinsip seperti al-darar yuzal (kemudaratan mesti dihilangkan) dan al-‘adat 
muhakkamah (adat kebiasaan boleh dijadikan hukum selagi tidak bercanggah dengan syarak) 
memberikan panduan hukum yang fleksibel namun tetap berteraskan syariah. Dengan 
mengaplikasikan prinsip ini, masyarakat Muslim dapat menyesuaikan amalan penggunaan teknologi 
tanpa mengorbankan nilai agama dan integriti keluarga. 

Hasil analisis juga menunjukkan bahawa pendidikan agama perlu diintegrasikan dengan literasi 
digital dalam kalangan pasangan dan ibu bapa bagi memastikan penggunaan teknologi berada dalam 
kawalan yang seimbang. Peranan bapa sebagai ketua keluarga menjadi faktor kritikal dalam 
membimbing, memantau dan menetapkan garis panduan penggunaan media digital dalam rumah 
tangga. Dalam konteks ini, pendidikan keibubapaan digital yang berlandaskan nilai Islam wajar 
diperkukuh melalui program komuniti, modul pembelajaran dan bimbingan berterusan. Secara 
keseluruhannya, kajian ini menyumbang secara konseptual dengan mengemukakan satu kerangka 
strategi Islam berasaskan digital yang mengintegrasikan pengetahuan agama, literasi digital dan prinsip 
maqasid al-shariah sebagai teras ketahanan institusi keluarga Muslim. Kerangka ini menggabungkan 
pendidikan agama, nilai kekeluargaan Islam dan literasi digital sebagai tiga teras utama dalam 
memperkukuh ketahanan institusi perkahwinan Muslim. Langkah ini bukan sahaja bertujuan 
menangani cabaran era digital, tetapi juga memanfaatkan teknologi untuk mengukuhkan hubungan 
kekeluargaan, menyebarkan nilai Islam dan meningkatkan kesejahteraan masyarakat Muslim secara 
holistik. 

